
XORAZM VOHASI ZIYORATGOH 
NOMLARINING BOSHLANG‘ICH 
SINF O‘QUVCHILARIDA 
ODOB-AXLOQ QOIDALARINI 
SHAKLLANTIRISHDAGI O‘RNI
Rajabova Nilufar Egamberganovna
Urganch davlat pedagogika instituti Boshlang‘ich ta’lim fakulteti
Boshlang‘ich ta’lim metodikasi kafedrasi dotsenti v. b., p. f. f. d. (PhD)

Kuranbayeva Moxigul Umurbek qizi
Urganch davlat pedagogika instituti Ta’lim va tarbiya nazariyasi
va metodikasi (boshlang‘ich ta’lim) 2-kurs magistranti

Annotatsiya: O‘zbekistonning boshqa viloyatlari singari Xorazm viloyati ham o‘zining nafaqat bir necha ming yillik qadimiy 
tarixi, balki mintaqada butun musulmon dunyosiga mashhur Yusuf Hamadoniy, Shayx Muxtor Valiy, Pahlavon Mahmud, 
Sulton Uvays bobo, Jilovdor bobo, Oxun bobo kabi tarixiy shaxslar nomi bilan bog‘liq muqaddas qadamjolar va ziyorat-
gohlar yurti sifatida ma’lum va mashhurdir. Butun imon va e’tiqod, vatanparvarlik va insonparvarlik, poklik va halollik, ilm 
va ma’rifat, adolat va diyonat yo‘lida jon fido etgan zotlarning mo‘tabar xoklari makon topgan zamingina muqaddasdir. 
Ushbu maqolada Xorazm vohasi ziyoratgoh nomlarining boshlang‘ich sinf o‘quvchilarida odob-axloq qoidalarini shakllan-
tirishdagi o‘rni ochib berilgan.

Kalit so‘zlar: axloq, ziyoratgoh, urf-odatlar, insof, adolat, e’tiqod, poklik, qoida, pir, vatanparvarlik.
Abstract: The Khorezm region, like other regions of Uzbekistan, has not only its ancient history, dating back several thou-
sand years, but also the names of such historical figures as Yusuf Hamadoni, Sheikh Mukhtar Vali, Pakhlavon Mahmud, 
Sultan Uvais-baba, Jilovdor-baba, Okhun-woman, which are known throughout the Muslim world. It is known and cele-
brated as the land of associated holy places and shrines. Only the earth is sacred for those who sacrificed their lives for 
the sake of faith and beliefs, patriotism and humanism, purity and honesty, knowledge and enlightenment, justice and 
religion. This article reveals the role of the names of pilgrimage sites in the Khorezm oasis in shaping moral and ethical 
behavior among primary school students.

Key words: morality, shrine, traditions, honesty, justice, faith, purity, rule, feast, patriotism.
Аннотация: Хорезмская область, как и другие регионы Узбекистана, имеет не только свою древнюю историю, 
насчитывающую несколько тысяч лет, но и имена таких исторических личностей, как Юсуф Хамадони, Шейх 
Мухтар Вали, Пахлавон Махмуд, Султан Увайс-баба, Джиловдор-баба, Охун-баба, которые известны во всём 
мусульманском мире. Он известен и знаменит как земля связанных святых мест и святынь. Только земля свя-
щенна для тех, кто пожертвовал своей жизнью ради веры и убеждений, патриотизма и гуманизма, чистоты и 
честности, знаний и просвещения, справедливости и религии. В данной статье раскрывается роль названий свя-
щенных мест Хорезмского оазиса в формировании норм нравственности и поведения у учащихся начальных 
классов.

Ключевые слова: мораль, святыня, традиции, честность, справедливость, вера, чистота, правило, пир, патрио-
тизм.

KIRISH
Azal-azaldan xalqimiz Alloh taolo va uning Rasulidan tashqari yana aziz avliyolar, donishmand allomalarga 

e’tiqod va ehtirom bilan yashab kelgan. Ularning hoki poylarini ziyorat etib, ruhiy-ma’naviy madad olganlar. 
Xalqimiz aziz avliyo va anbiyolarning tabarruk ruhlarini yodlab, ularga duoyu fotiha bag‘ishlash orqali o‘z qalbla-
rini, vijdonlarini tozalash, hayot tarzlarini to‘g‘rilik va ezgulik sari muvofiqlashtirishni ham o‘ylaydilar. Chunki 
azaldan valiy insonlarning hayoti, ibratli so‘zlari va ezgu amallari bizga ibrat, saboq hamdir.

Bugungi kunda diniy e’tiqodlarga keng yo‘l ochilgan, din bizning yangi madaniyatimizning ajralmas qismiga 
aylanib borayotgan bir paytda, bizga diniy e’tiqod bilan sug‘orilgan, Allohni tanishga asoslangan pokiza axloq 
zarur. Xalqimizning butun tarixi mobaynida sayqallanib ishlangan, asrlardan asrga boyitilib va takomillashib 
borilgan axloq bugungi va porloq kelajagimizdagi axloqiy qoidalarimizga asos bo‘la oladi.

MAVZUGA OID ADABIYOTLAR SHARHI
Xorazm vohasidagi qadamjo va ziyoratgohlarning tarixiy, ma’naviy hamda tarbiyaviy ahamiyati ilmiy adabi-

yotlarda keng yoritilgan. Tadqiqotlarda ziyoratgohlarning xalq milliy mentaliteti, urf-odatlari va axloqiy qadriyat-
larini shakllantirishdagi o‘rni alohida ta’kidlangan [2; 4]. Xususan, Pahlavon Mahmud, Yusuf Hamadoniy, Shayx 
Muxtor Valiy va Najmiddin Kubro kabi tarixiy shaxslarning hayoti va ma’naviy merosi yosh avlodni vatanpar-
varlik, halollik, mehr-oqibat va mehnatsevarlik ruhida tarbiyalash uchun muhim manba sifatida qaraladi [5; 6; 8].

Shuningdek, ziyoratgohlar bilan bog‘liq xalqona qarashlar, rivoyatlar va ziyorat odoblari orqali insoniy fazi-
latlarni shakllantirish masalalari ham o‘rganilgan [1; 9].

Mazkur adabiyotlar tahlili Xorazm vohasi ziyoratgoh nomlari va ular bilan bog‘liq tarixiy-ma’naviy merosdan 
boshlang‘ich sinf o‘quvchilarida odob-axloq qoidalarini shakllantirish jarayonida foydalanish imkoniyatlarini 
asoslashga xizmat qiladi.

TADQIQOT METODOLOGIYASI
Tadqiqotda tarixiy-qiyosiy, tavsifiy, tizimli tahlil va umumlashtirish metodlaridan foydalanildi. Xorazm voha­

sidagi qadamjo va ziyoratgohlarning tarixiy-ma’naviy ahamiyati, ular bilan bog‘liq xalq og‘zaki ijodi namunalari, 
urf-odatlar va axloqiy qadriyatlar ilmiy adabiyotlar asosida o‘rganildi. Shuningdek, ziyoratgoh nomlari va tarixiy 
shaxslarning ibratli hayoti orqali boshlang‘ich sinf o‘quvchilarida odob-axloq, vatanparvarlik, halollik, mehr-
oqibat va milliy qadriyatlarga hurmat tuyg‘ularini shakllantirishning pedagogik imkoniyatlari nazariy jihatdan 
tahlil qilindi.

TAHLIL VA NATIJALAR
O‘zbek milliy ma’naviy qadriyatlarining tayanch ustunlaridan biri bo‘lgan muqaddas qadamjo va ziyorat­

gohlar o‘zbek mentalitetining tarixiy ildizlarini ochib berishda muhim o‘rin tutadi [2]. O‘zbek mentaliteti va ziyo­
ratgohlar aslida bir necha ming yillik tarixiy davr mobaynida jamoa-xalq-millat sifatida shakllangan o‘zbek milla-
tining milliy ma’naviy qadriyatlaridagi ikki ajralmas, tashkil etuvchi qismlardir. Muqaddas qadamjo va ziyorat-
gohlar turli xil omillarning mujassam ta’siri natijasida ming yillar davomida shakllandi va madaniy hayotning 
milliy ma’naviy qadriyatlari sirasida sanalmish muqaddas qadamjo va ziyoratgohlarning milliy mentalitetga ta’sir 
kuchi vaqt o‘tgan sari milliy e’tiqodning in’ikosi, ustuni sifatida doimiy ravishda oshib bormoqda [4].

Rasululloh sollallohu alayhi vasallam o‘z hadislaridan birida “Uch amal: yetimlarning boshini silash, xasta 
va bemorlarni borib ko‘rish, o‘tganlarning qabrlarini ziyorat qilish qalbni yumshatadi”, deb ta’lim beradi. Ziyorat-
gohlarga borish, ziyorat qilish xususida ham payg‘ambarimiz tomonidan keltirilgan hadislarni yuqorida keltirib 
o‘tdik. Ziyoratgohlar, ya’ni mozorlar real manfaatlarni asos qilgan ommaviy e’tiqodni ifoda etuvchi muqaddas 
joylar sifatida uzoq tarixiy jarayonlarda ma’naviy ozuqa beruvchi omillar bo‘lib, aholining maishiy turmushida 
o‘ziga xos vazifalarni o‘tab kelgan.

Xalqimizda bir hikmatli so‘z bor: “Qaysi bir mamlakatga borsang, avvalo, uning bozori bilan mozorini ko‘r”, 
degan. Mozorni ko‘rmoqdan murod shu xalqning ajdodlari kimligini bilish, o‘tgan donishmand va fozillariga, 
tarixiy xotiraga munosabatini kuzatish bo‘lib, o‘zligini anglagan, muqaddas bilgan xalqda ular azizlashadi. 
Shuning bilan birga, mozorlar yiroq-yaqindan ziyorat qilish uchun kelgan oz sonli jamoat bilan keng doiradagi 
jamoat ahlining uchrashish, madaniyat almashtirish nuqtasi sifatida va yoshlarni ruhiy tarbiyalashda juda muhim 
rol o‘ynab kelgan.

Ziyoratgohlarni ziyorat qilishning ham o‘ziga xos axloq-odob qoidalari mavjud bo‘lib, uni amalga oshirmoq­
chi bo‘lgan shaxs, albatta, bu normalarga amal qilishi shart. Mozorni ziyorat qilish vaqtida undan orqasini o‘girib 
chiqmaslik, mozor ichiga kirayotganda o‘ng oyoq bilan salom berib kirish va o‘tganlar haqqiga bag‘ishlab duoyu 
fotiha tortish, ziyoratdan so‘ng orqasiga o‘girilmasdan chiqish singari axloqiy odatlar tufayli aholida qadimdan 
muqaddas joylarni ziyorat qilishda ma’lum bir axloq me’yorlari mavjud bo‘lgan [9].

Ajdodlarimizdan qolgan va bizgacha yetib kelgan hikmatlarda qabrlarni oyoqosti qilmaslik, qo‘l bilan sila-
maslik, qo‘l uzatib ko‘rsatmaslik, o‘pmaslik, mozorni quchmaslik zarurligi yoritilgan. Chunki islom dinida Hajarul 
Asvaddan, ya’ni qora toshdan boshqa narsani o‘pish joiz emas [10]. Bu bilan bog‘liq qarashlar o‘z navbatida 
ziyoratgohlar to‘g‘risidagi axloq kodekslarini ishlab chiqishga zamin yaratdi.

Zero, muqaddas joylarni ziyorat qilish odamlarni harom-harish yo‘llardan uzoq yurishga, insofli-diyonatli 
bo‘lishga, o‘zidan faqat yaxshilik qoldirish singari xayrli ishlarga undab kelgan. Ularda tarbiya, odob-axloq, 
o‘zaro do‘stona munosabatlar, qarindosh-urug‘chilik, ota-ona va farzandlarining haq-huquqlari, mehr-oqibat, 
halollik, adolat singari insoniy qadriyatlarni ulug‘lashga undab kelgan.

Aholi o‘rtasida qadimgi davrdan to hozirgi kungacha axloq me’yorlariga amal qilmagan kishilarni mozorning 
o‘zi jazolashi haqida qarashlar mavjud. Muqaddas mozorlarga qarab tuflash yoki yomon so‘z aytish, ayniqsa, 
u yerlarda yozilmoqlik katta gunoh deb qaralgan. Kimki bu taqiqlarga amal qilmasa, tez orada ziyon topishiga 
ishonganlar [1]. Xalq orasida bularga misollar juda ko‘p uchraydi.

Ziyoratgohlarga kelayotgan har bir ziyoratchi dastlab o‘zining ustki kiyim-boshiga e’tibor bergan. Avvalo, 
bu bosh kiyimlari bilan bog‘liq bo‘lgan. Bosh kiyimsiz ziyoratgohga borilmagan. Bu o‘rinda ayollar uchun ro‘mol, 
erkaklar uchun asosan do‘ppi bosh kiyimi bo‘lib xizmat qilgan. Bosh kiyimsiz borish muqaddas mozorga 
nisbatan hurmatsizlik belgisi hisoblangan. Muqaddas joylarga ziyorat uchun borishga xos bo‘lmagan kiyimlar 
asosan shariatga mos kelmaydigan kiyimlar nuqtayi nazaridan kelib chiqqan bo‘lib, ular avratni berkitmay-
digan kiyimlardir va bu kiyimlarni kiyib ziyoratga borish muqaddas joyga nisbatan hurmatsizlik belgisi sifatida 
qaralgan [9, B. 9–10]. Shulardan kelib chiqib, ziyoratgohlarga boruvchi ayollar ko‘ylak va lozim kiyishi, boshida 
ro‘moli bo‘lishi joiz hisoblangan.

Shuningdek, qadamjo va ziyoratgohlarda xalq ruhiyati ifodalangan bo‘lib, ularda asrlardan asrlarga o‘tib 
kelayotgan afsona va rivoyatlar, turli hikmatli hikoyatlar xalq og‘zaki badiiy ijodining namunasi sifatida ma’naviy 
merosimizning uzviy qismini tashkil etadi.

Xorazm vohasi qadim zamonlardan buyon o‘zining muqaddas maskanlari, avliyo-anbiyolari, qadamjolari 
bilan mashhur bo‘lib kelgan. Binobarin, Xorazmdagi mavjud me’moriy obidalar ichida ziyoratgohlar bilan bog‘liq 
yodgorliklar, jumladan, Said Allovuddin, Pahlavon Mahmud, Uch avliyo bobo, Avliyo Abdol bobo va Xaris bobo 
(Xiva), Shayx Muxtor Valiy (Yangiariq), Usmon Said (Gurlan), Jon Xo‘roz bobo, Shahobuddin Xo‘ja bobo 
(Urganchda) kabi ziyoratgohlar alohida o‘rin tutadi [8]. Chunonchi, vohaning qadimiy shaharlari Xiva, Hazorasp, 
Xonqa va Yangiariq tumanlaridagi mavjud XVIII asr oxiri – XX asr boshlariga mansub masjid va madrasalarning 
asosiy qismi ham aynan muqaddas mozorlar asosida bunyod etilgan.

Shu sababdan muqaddas ziyoratgohlarni o‘rganish bir vaqtning o‘zida me’moriy obidalar tarixini tadqiq 
etishda yaqindan yordam beradi. Shu bilan birga, xalqimizning ko‘p asrlik e’tiqodiy qarashlari, urf-odat-
lari va an’analari hamda moddiy madaniyatining nodir namunalarini o‘zida saqlab kelayotgan ziyoratgohlar 
me’morchilikning asriy va an’anaviy jihatlarini o‘zida mujassamlashtirgani bilan ham keyingi davr me’morchiligi 
uchun mustahkam poydevor bo‘lib xizmat qiladi. Binobarin, qadamjo va ziyoratgohlar azaliy qadriyatlarimizning 
asl namunalarini va an’anaviy milliy urf-odatlarimizni ham o‘zida mujassamlashtirgan.

Qadamjo va ziyoratgohlarning har biri ma’lum bir tuman, qishloq va mahallalarda yashovchi mahalliy aholi 
turmushida hamda ularning diniy qarashlarini ifodalovchi maskan sifatida o‘rin tutadi. Xorazm vohasi xalqlarida 
qadimgi davrlardan boshlab insonlar hayotidagi eng muhim voqealarning aksariyati muqaddas joylarni ziyorat 
qilishning samarasi sifatida e’tirof etib kelingan va maishiy hayotdagi shaxsiy muammolar bilan bog‘liq e’tiqod 
shakllari asrlar davomida shakllanib, mental qiyofa kontekstidagi boshqa muhim jihatlarga, jumladan, ona yurt, 
ota-bobolar ruhi pokiga e’zoz va hurmat odobining shakllanishiga ta’sir ko‘rsatgan.

Yoshlarni vatanparvarlik, mardlik ruhida tarbiyalashda qadamjo va ziyoratgohlarning roli juda katta bo‘lgan. 
Vatanni dushmanlardan himoya qilish uchun jonini bergan yoshlarda Vatanga sadoqat va mardlik tuyg‘ularining 
yorqin timsoli bo‘lgan Shayx Najmiddin Kubroning maqbarasi Turkmaniston Respublikasidagi Ko‘hna Urganch 
shahrida joylashgan. Bu zotning muborak nomi asrlar osha buyuk ibrat namunasi bo‘lib qoladi. Bunga Shayx-
ning “Ona Vatan yo‘lida, Vatanni himoya qilayotib shahodat jomini no‘sh aylash – Alloh visoliga yetishmoq bilan 
barobardir” degan purma’no so‘zlari yaqqol misol bo‘la oladi [6].

Mamlakatga dushman hujumlari sodir bo‘lgan mahalda aholini Vatan himoyasiga chorlash maqsadida 
muqaddas mozorlarning aholi orasidagi mavqeidan foydalanilgan. Jumladan, Yusuf Hamadoniy (Shovot 
tumani), Pahlavon Mahmud (Xiva tumani), Sulton Uvays (Ellikqal’a) ziyoratgohlari shular jumlasidandir.

Yoshlardagi saxovat, mehr tuyg‘usini uyg‘otishda qadamjo va ziyoratgohlarning roli juda muhimdir. 
Chunonchi, ziyoratchilar avliyolar mozorlarini ziyorat qilar ekanlar, avliyolardagi saxovat, mehr-muruvvat singari 
ezgu tuyg‘ularning o‘zlarida ham mujassam bo‘lishiga intilganlar. Masalan, Xiva xonlari jang-u jadallardan oldin 
muqaddas joylarni ziyorat qilganlar, ulardan madad so‘raganlar va xayr-ehson qilganlar. Jumladan, xonlardan 
Muhammad Rahimxon I va Sayyid Muhammadxonlar turkman qabilalari bilan bo‘lgan kelishmovchiliklarni hal 
qilish jarayonida Ismomut ota ziyoratgohini ziyorat qilganliklari asarlarda keltirib o‘tilgan.

Qo‘ng‘irotlar sulolasidan bo‘lgan Xiva xonlari ma’rifatparvar shoir Pahlavon Mahmudga nisbatan hurmat 
va ehtiromini bajo keltirib, uni o‘zlarining piri, madadkori deb e’tiqod qilganlar. Pahlavon Mahmud maqbarasi 
XIX asr davomida va XX asr boshida Xiva xonlari Qo‘ng‘irot sulolasining go‘rxonasi deb ham e’zozlangan [5]. 
Maqbara atrofida Xiva xonlaridan Abulg‘ozixon, Anushaxon, Shohniyozxon, Muhammad Rahimxon I va bosh-
qalar ham o‘z vasiyatlariga ko‘ra dafn qilinganlar.

Chor Rossiyasining istilochilik yurishlari vaqtida, bolsheviklarning davlat tepasiga kelgan vaqtda mahalliy 
ruhoniylar va eshonlar Taxtada joylashgan Ismomut ota ziyoratgohi istiqlolchilik harakati namoyandalari yashi-
ringan joy bo‘lgan va ular xalqni bolsheviklarga qarshi “muqaddas urushga” chorlagani to‘g‘risida ma’lumotlar 
mavjud. Hatto istiqlolchilik harakatining namoyandalaridan biri bo‘lgan Junaidxon bu ziyoratgohni o‘z reziden-
siyasiga aylantirgani to‘g‘risida ma’lumotlar keltirilgan.

Qadamjo va ziyoratgohlar yoshlardagi sadoqat, vafodorlik va poklik tuyg‘ularining shakllanishida ham 
ijobiy rol o‘ynaydi. Masalan, Xiva tumanidagi Bibi Xojar, Bibi Mushkulukushod, Bibi Robiya, Xonqa tumanidagi 
Gullibibi, Qo‘shko‘pir tumanidagi Qiz bibi momo singari mozorlarni ziyorat qilishda avliyo ayollarning o‘z eriga 
sodiqligi va sevgan yoriga vafodorlik, poklik xislatlarini eshitib, ulardan o‘rnak olishga intilganlar.

Yoshlarda mehnatsevarlik xislatlarini kuchaytirishda qadamjo va ziyoratgohlardagi avliyolar kultining roli 
muhim ahamiyat kasb etadi. Masalan, Xivadagi Pahlavon Mahmud ziyoratgohini ta’kidlab o‘tish mumkin. 
Chunki Pahlavon Mahmud nafaqat polvon, buyuk faylasuf, shoir, balki hunarmand po‘stindo‘z usta bo‘lganini 
bilamiz. Ulug‘ zotlarning avliyolik darajasiga yetishida tinimsiz mehnat yotganligi bois aholi o‘rtasida mehnatga 
bo‘lgan munosabat avliyolar hayotiga taqlidiy ravishda kechgan. Bu qarashlar Bahouddin Naqshbandning “Dil 
ba yoru, dast ba kor” shioriga hamohang holida olib borilgan.

Muqaddas mozorlar bilan bog‘liq xalq qarashlarida, avvalo, poklik bosh mezon bo‘lib, birovlar haqiga 
ko‘z olaytirmaslik, fohishabozlik, ichkilikbozlik kabi qabih ishlar qattiq qoralangan. Qadamjo va ziyoratgohlar 
xalqning e’tiqodini, qadriyatini asrashni, o‘tganlar ruhini unutmaslikni ta’minlovchi muhim vosita hamdir.

Shuningdek, ulug‘lar hoki sanaladigan muqaddas maqbaralar qarshisida nafaqat sig‘inish, balki qasamyod 
qilish o‘z vaqtida odatga aylangan. Misol sifatida: “1910 (1228) yilning 17 (sha’bon oyining 26-kuni) avgustida 
Pahlavon Mahmud maqbarasida Xiva xoni Said Isfandiyorxon qasam ichib, yig‘ilganlarga shunday degan: 
“Polvon Ota ruhi bilan ont ichib, qasamyod qilamanki, agar shariatga shak keltiruvchi biron-bir noma’qul 
harakatlarimni sizlar payqab yetkazmasangizlar, barcha qilgan gunohlarim sizlarning zimmangizga tushgay” [3].

Insonlarni yaxshilikka yetaklashda juma kuni muhim rol o‘ynab, hafta kunlari orasida ajralib turadigan, 
“kunlarning sayyidi” deb nom olgan kun hisoblanadi. Bu kunda musulmonlar chiroyli kiyimlarni kiyib, xush-
bo‘y atirlarni sepib, masjidga boradilar va juma namozini o‘qiydilar. Shuningdek, yaqinlarining hollaridan xabar 
oladilar, kasallarni ziyorat qiladilar va shu kabi savob ishlarni ko‘proq bajarishga harakat qiladilar [7, B. 221].

XULOSA VA TAKLIFLAR
Qadamjo va ziyoratgohlardagi avliyolar kultiga e’tiqod qilish odamlarni harom-harish yo‘llardan uzoq 

yurishga, insofli-diyonatli bo‘lishga, o‘zidan faqat yaxshilik qoldirish singari xayrli ishlarga undab kelgan. Ularda 
tarbiya, odob-axloq, o‘zaro do‘stona munosabatlar, qarindoshlar, ota-ona va farzandlarning haq-huquqlari, 
mehr-oqibat, halollik, adolat singari insoniy, milliy qadriyatlarni ulug‘lashga undab kelgan [2, B. 43–47].

Keltirilgan ma’lumotlardan ko‘rinib turibdiki, aholi uchun qadamjo va ziyoratgohlar asrlar mobaynida mental 
tafakkurni shakllantirishda asosiy vosita sifatida o‘ziga xos ma’naviy tarbiya maskani bo‘lib xizmat qilgan. 
Ayniqsa, yoshlar tafakkurida tabiatga, Vatanga bo‘lgan mehr-muhabbatni o‘stirishda, oliy tuyg‘ularni shakllan­
tirishda muhim omil bo‘lib, ma’naviy qadriyat sifatida katta ahamiyat kasb etadi.

Shular bilan bir qatorda, bugungi kunda esa qadamjo va ziyoratgohlarni tavof qilish xalqimiz uchun 
o‘tganlar ruhini shod etish, o‘z ezgu niyatlarining ro‘yobga chiqishiga umid bog‘lash kabi optimistik xislatlarini 
o‘zida namoyon etmoqda.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

